
Enformaziuns y Comunicaziuns

Schira Jonila y Ministronc: En sabeda ai 25 de merz él sön Badia les Staziuns dla 
Schira Jonila y dai Ministronc dla Val Badia. An s’encunta ales 14:45 dan calogna 
da San Linert, por roé cina sö Oies, olache al é mëssa ales 16:00. La mëssa vën 
abelida dal Cor dai Ministronc da Longiarü. Dedô s’encunta düc basete, por sté en 
pü’ deboriada pa en picio renfrësch. Düc é bel enviês da tó pert.

Conzert: En domëgna ai 19 de merz ales 16:00, vëgnel tigní te dlijia da Longiarü 
en Cianté de Carsëma. Al sará da aldí i cors de dlijia d’La Val, da San Martin y da 
Longiarü, y ince le Cor dles Ëres d’Al Plan. Le conzert é organisé dal’Ert por i Ladins.

Pelegrinaje: Al vën lascé alessëi che al é ciamó posć lëdi por le iade/pelegrinaje dal 
KVW Val Badia. Le iade condüj söle lé de Starnberg te Paiern y tai bi posć y santuars 
encëria. An vá dai 24 ai 27 d’aorí. Enformaziuns plü monüdes y prenotaziuns pa 
Hilda Sottara da San Martin al 0474/523133 o 338/9231013.

Ëres dal Decanat: Le Consëi Decanal dles Ëres lascia alessëi che en gaujiun dal 
De Mondial d’Oraziun dles ëres sö Oies él gnü ete na spënora por la bela soma de 
1.436,70€. Cösta jará a bën dles ëres filipines, plü avisa por trëi proiec che an á chirí 
fora. Le Consëi ti dij iolan a dötes por la partezipaziun ala liturgia y por la solidarieté.

Atmosfera: En jöbia ai 16 de merz ales 15:30 s’encunta te Raiun Sozial a Picolin le 
grup ”Atmosfera”, por porsones con problems psichics. Le grup vën mené da Irina 
Tavella y Barbara Rungger. Le tema dal de é ”Les Staziuns”, con na meditaziun. Te 
Raiun Sozial él ince da odëi cina en Vëndres Sanc la mostra ”Les Staziuns”, fata dal 
grup ”Atmosfera”, dai assistis d’La Spona y dal grup de Terapia dl’ert, deboriada con 
Irina. Enformaziuns plü monüdes sön ”Atmosfera” ciafun pa Sabine Rainer al numer 
0474/524519. Vignöna y vignönn é bënodüs.

Dal Vagnele do San Matio, 17, 1-9
Te chël tomp 1á Gejú tut Pire, Iaco y so fre Jan sön na pert y i á condüt sön na 

munt alta. 2Y al é gnü trasfiguré dan sü edli; so müs slominâ desco sorëdl y sü 
guanc é gnüs blanc adorbonc desco la nëi. 3T’en iade é aparí Mosé y Elia dan da 
d’ëi y ai baiâ con Gejú. 4Enló ti á Pire dit: Al é bun ch’i sun atló. Sce t’ós, fajarái sö 
atló trëi üces, öna por te, öna por Mosé y öna por Elìa. 5Ciamó dertan ch’al baiâ, 
él sté en nio lominus co i á corí con söa ombria. Y fora dal nio á scraié na usc: 
Cösc é mio Fi bunorü, te chël ch’i á ciafé plajëi; ascutédele! 6Canche i discepui â 
aldí cösc, ái ciafé na gran tëma y s’á peté cole müs ia por tera. 7Danló ti é Gejú 
jü pormez, i á pié ete y ti á dit: Loede sö y n’orede avëi tëma! 

Parora dal Signur. - Lalt a te, Gejú Crist!

N’orede avëi tëma

Pordërt ess i discepui bën albü 
na bela esperionza, canche ai 
á odü la dërta somëia divina de 
Gejú Crist. Endere se tëmai, ai 
se pëta ia por tera y ne s’anfida 
gnanca da ciaré sö.
Gejú ne i condanëia nia, al 
ne i brontora gnanca, mo al ti 
vá pormez, i dëida sö y ti dij: 
”N’orede avëi tëma”.
Cösta é öna dles afermaziuns 
zentrales de söa vita, che al 
dijará tres endô dan y do Pasca. 
Y al é na consolaziun por düc 
chi co vir tla trica, tëma y ince 
tla desperaziun. Al nes vën ince 
pormez a nos, nes dëida sö y 
nes dij: ”N’orede avëi tëma!”

Gejú nes vën pormez

Gejú emplësci nüsc cörs con To spirit y 
Töa vita. Al emplësci döt nosc ester, por 
che nosta vita sii en slominé de Töa vita. 
Al slomini danter nos fora y abitëii te nos, a 
na moda che vigne porsona ch’i encuntun, 
sonti che Tö es te nüsc cörs. Romagn pa 
nos, spo metaránse man da slominé y döta 
la löm gnará da Te. (John Henry Newman)




